
SIDANG JEMAAH YANG DIRAHMATI ALLAH,

Marilah kita mempertingkatkan ketakwaan kepada Allah SWT dengan melaksanakan
segala perintah-Nya dan berusaha bersungguh-sungguh untuk meninggalkan setiap
tegahan-Nya. Mudah-mudahan pada penghujung Ramadan ini, kita dapat
memperbanyakkan amalan soleh yang akan membawa kita kepada darjat takwa di sisi
Allah SWT. Bersempena hari Jumaat terakhir bagi Ramadan pada tahun ini, saya ingin
mengajak seluruh umat Islam untuk bersama-sama menghayati khutbah yang bertajuk:
“Muhasabah Akhir Ramadan”.

Sebelum itu, saya ingin mengingatkan agar kita terus melakukan kawalan kendiri dengan
sebaiknya bagi mengelakkan terdedah kepada bahaya wabak penyakit kerana mencegah
itu lebih baik daripada mengubati. Pada penghujung Ramadan ini, marilah kita terus
mengimarahkan masjid dan bermunajat memohon kepada Allah SWT supaya kita semua

dihindari daripada sebarang bahaya dan kemudaratan.

SIDANG JEMAAH YANG DIRAHMATI ALLAH,

Marilah kita menginsafi, hari ini merupakan hari Jumaat terakhir dalam Bulan Ramadan
pada tahun ini. Mukmin yang sejati apabila menyedari akhir Ramadan semakin mendekati,
pasti akan terasa hiba dan sedih di hati, apatah lagi belum tahu sama ada tahun depan
masihkah sempat untuk bertemu dengan Ramadan sekali lagi. Justeru, rebutlah peluang
dan kesempatan yang masih ada untuk terus melaksanakan amalan soleh dalam bulan
yang mulia ini. Mari kita sama-sama renungkan maksud firman Allah SWT dalam Surah
al-Zumar ayat 73:

“Dan orang-orang yang bertakwa kepada Tuhan mereka akan dibawa ke Syurga dengan
berpasuk-pasukan, sehingga apabila mereka sampai ke Syurga yang pintu-pintunya sedia
terbuka dan penjaga-penjaganya mengalu-alukan mereka dengan kata-kata: “Salam
sejahtera kepada kamu, berbahagialah kamu, maka silalah masuk ke dalam Syurga ini

dengan keadaan tinggal kekal di dalamnya”.

Mari kita imbas kembali, ketika awal Ramadan, kita telah menanam azam dengan penuh
iltizam untuk memperbanyakkan solat sunat, mengkhatamkan al-Quran, bersedekah pada
setiap hari sepanjang Ramadan, menutup aurat sepenuhnya, memperbanyakkan zikir
serta selawat dan sebagainya. Malah, kita juga berazam untuk membuang segala sifat
mazmumah yang mengotori jiwa selama ini serta kita juga pasti mengharapkan Allah SWT

mengampunkan segala dosa-dosa kita yang lalu.

Sekarang tanya pada diri, sejauh manakah azam tersebut dapat kita tunaikannya dengan
sebaik-baiknya? Adakah Ramadan ini benar-benar beri kesan kepada diri kita? Atau tidak
memberi apa-apa perubahan. Rasulullah SAW merupakan seorang manusia yang telah
dijanjikan syurga, namun baginda sangat tekun melakukan amal ibadah pada hari-hari
terakhir Ramadan. Bagaimana pula dengan kita? Marilah kita muhasabah diri dari lubuk
hati yang dalam.

Renungkan hadis yang diriwayatkan oleh Imam Muslim, daripada A’isyah RA, beliau

berkata:

Bermaksud: “Nabi SAW apabila masuknya hari 10 terakhir Ramadan, Baginda akan
mengetatkan kain, menghidupkan malam tersebut dan mengejutkan ahli keluarganya

(untuk turut menghidupkan malam)”.

SIDANG JEMAAH YANG DIRAHMATI ALLAH,

Salah satu bukti bersyukur kepada Allah SWT kerana kita diberi peluang beribadah di
Bulan Ramadan ialah dengan meneruskan amalan kebaikan meskipun berada di luar
Bulan Ramadan. Jangan kita hanya menjadi semata-mata hamba Ramadan tetapi tidak
menjadi hamba Allah SWT seperti yang disebut oleh Syeikh Dr. Yusof al-Qaradhawi.
Justeru, pada hari-hari akhir Ramadan yang berbaki ini, marilah kita bulatkan tekad dan
keazaman untuk memanfaatkan masa yang ada sebaik mungkin. Pastikan kita dapat
laksanakan solat Tarawih dan giamullail pada hari terakhir ini meskipun dalam kesibukan

membuat persiapan menjelang hari raya.

Dalam keghairahan kita hendak menyambut hari raya, janganlah kita cemari dengan
perkara maksiat dan mungkar. Baru-baru ini, tular video klip lagu raya yang memaparkan
beberapa lelaki yang bertindak menyerupai wanita. Terus-terang dikatakan bahawa
tindakan ini bercanggah dengan nilai Islam dan hakikat Aidilfitri itu sendiri. Jangan
normalisasikan perbuatan yang haram. Haram tetap haram! Paling ditakutkan ialah
mengundang laknat dari Rasulullah SAW. Cukup, cukuplah membuat publisiti murahan.

Itu bukan akhlak Islam, itu bukan ajaran Islam.

Justeru, saya dengan hati yang tulus ikhlas mengajak untuk kita bertaubat atas dosa dan
kesilapan yang telah dilakukan. Usah dicemari keberkatan Ramadan dan kesucian
Aidilfitri dengan perkara maksiat yang boleh mengundang kemurkaan Allah SWT. Sama-
sama kita menegur dan mengambil iktibar mudah-mudahan kita semua dipelihara Allah
SWT.

SIDANG JEMAAH YANG DIRAHMATI ALLAH,

Saya ingin mengambil kesempatan untuk memberi beberapa peringatan bersama
antaranya ialah agar umat Islam bersegera untuk menunaikan kefardhuan membayar
zakat fitrah pada Ramadan ini, usahlah bertangguh kerana dikhuatiri terlupa untuk

menunaikannya. Ambillah peluang pada hari ini untuk pergi ke kaunter-kaunter zakat fitrah

yang ada disediakan. Bagi warga kota yang akan pulang ke kampung halaman masing-
masing untuk menyambut 1 Syawal, saya ingin berpesan agar menjaga keselamatan
sepanjang berada di atas jalan raya, pandulah secara berhemah dan cermat serta
bersabar agar kita semua selamat sepanjang perjalanan nanti.

Mengakhiri khutbah pada hari ini, saya tinggalkan beberapa pesanan kepada Jemaah
sekalian:

Pertama: Lakukanlah amal yang terbaik dalam Bulan Ramadan ini. Contohilah Rasulullah
SAW yang semakin tekun beribadah pada sepuluh akhir Ramadan.

Kedua: Bersyukurlah kepada Allah SWT yang memanjangkan usia kita sehingga di fasa
terakhir Ramadan tahun ini dan berdoalah agar kita bertemu lagi dengan Ramadan.
Ketiga: Mohonlah keampunan daripada Allah SWT sebelum berakhirnya Ramadan dan

bertaubatlah atas segala dosa yang pernah kita lakukan.

Firman Allah SWT dalam Surah al-Hasyr ayat 18 :

Bermaksud: “Wahai orang-orang yang beriman! Bertakwalah kepada Allah dan
hendaklah setiap orang memperhatikan apa yang telah diperbuatnya untuk hari esok
(akhirat), dan bertakwalah kepada Allah. Sungguh, Allah Maha Teliti terhadap apa yang

kamu kerjakan”.

Ya Allah! Dengan sifat-Mu Yang Maha Pemurah dan Maha Mendengar! Engkaulah yang
Maha Berkuasa atas tiap-tiap sesuatu. Kami hamba-Mu yang lemah, merayu kepada-Mu
agar Engkau ampunkan segala dosa yang telah kami lakukan selama ini. Hindarkanlah
kami dari sebarang bala bencana, waba' penyakit, perbuatan-perbuatan keji dan munkar,
seperti rasuah, salah guna kuasa dan hiburan yang melalaikan. Hanya kepada-Mu jua Ya
Allah, tempat kami mengadu dan memohon pertolongan.

Ya Allah! Satukanlah kami atas agama-Mu dan hindarkan kami dari perselisihan yang
berpanjangan. Jadikanlah kami dan keturunan kami orang-orang yang istigamah
mendirikan solat secara berjemaah serta tekun mengimarahkan masjid. Sesungguhnya
hanya kepada-Mu jua Ya AIIah doa kami mohon diperkenan dan dlterlma

